
SUĠĠERIMENTI 

Il-Kumitat għall-Ambjent, is-Saħħa Pubblika u s-Sikurezza tal-Ikel jistieden lill-Kumitat 

għall-Affarijiet Legali, bħala l-kumitat responsabbli, biex jinkorpora s-suġġerimenti li ġejjin 

fil-mozzjoni għal riżoluzzjoni tiegħu: 

1. Ifakkar fid-dannu ambjentali kkawżat bl-inċident tad-Deepwater Horizon; jiġbed l-

attenzjoni wkoll għall-fatt li l-proġett Castor ikkawża madwar 500 terrimot lil hinn mill-

kosti ta' Tarragona u Castellón fl-2013 u li dawn affettwaw direttament eluf ta' ċittadini 

Ewropej; 

2. Ifakkar fit-telfa traġika ta' 167 ħaddiem taż-żejt li mietu fid-diżastru ta' Piper Alpha lil 

hinn mill-kosta ta' Aberdeen, l-Iskozja fis-6 ta' Lulju 1988; 

3. Jinnota li mill-1988 ’l hawn, ma kienx hemm inċidenti kbar lil hinn mill-kosta fl-UE u li 

73 % tal-produzzjoni taż-żejt u tal-gass fl-UE tiġi mill-Istati Membri tal-Baħar tat-

Tramuntana, li diġà huma rikonoxxuti li għandhom l-aqwa sistemi ta' sikurezza lil hinn 

mill-kosta fid-dinja; jenfasizza li l-UE għandha madwar 68 000 km ta' kosta u l-għadd ta' 

faċilitajiet lil hinn mill-kosta x'aktarx li jiżdied b'mod sinifikanti fil-futur, b'mod speċjali 

fil-Mediterran u l-Baħar l-Iswed, u dan jagħmilha kwistjoni ta' urġenza li tiġi 

implimentata u infurzata bis-sħiħ id-Direttiva 2013/30/UE u li jiġi żgurat li jkun hemm 

fis-seħħ qafas legali xieraq li jirregola l-attivitajiet kollha lil hinn mill-kosta qabel ma 

jseħħ inċident gravi; jirrimarka li, kif stabbilit fl-Artikolu 191 tat-Trattat dwar il-

Funzjonament tal-Unjoni Ewropea, il-politika ambjentali tal-Unjoni għandha tkun 

ibbażata fuq il-prinċipju ta' prekawzjoni u l-prinċipju ta' azzjoni preventiva; 

4. Jiddeplora l-fatt li skont id-Direttivi 2013/30/UE u 2004/35/UE, l-inċidenti jiġu definiti 

bħala "gravi" biss jekk iwasslu għal imwiet jew korrimenti serji, mingħajr ebda referenza 

għall-konsegwenzi ambjentali; jenfasizza li anke jekk ma jwassalx għal imwiet jew 

korrimenti gravi, inċident jista' jkollu impatt serju fuq l-ambjent, minħabba l-iskala tiegħu 

jew minħabba li jaffettwa, pereżempju, żoni protetti, speċijiet protetti jew ħabitats 

partikolarment vulnerabbli; 

5. Jirrimarka li għadd ta' studji, inkluż wieħed mis-Servizz ta' Riċerka tal-Parlament 

Ewropew u wieħed miċ-Ċentru Konġunt tar-Riċerka, jikkalkolaw li kien hemm bosta eluf 

ta' inċidenti, preċiżament 9 700, bejn l-1990 u l-2007, fis-settur taż-żejt u tal-gass tal-UE; 

jirrimarka wkoll, li l-impatt kumulattiv ta' dawn l-inċidenti, inklużi dawk ta' daqs żgħir, 

ikollu riperkussjonijiet gravi u fit-tul fuq l-ambjent tal-baħar u għaldaqstant għandu jiġi 

kkunsidrat fid-direttiva; 

6. Jilqa' l-adozzjoni tad-Direttiva dwar is-Sikurezza Offshore (OSD), li tikkomplementa d-

Direttiva dwar ir-Responsabbiltà Ambjentali (ELD) u d-Direttiva dwar l-Evalwazzjoni tal-

Impatt Ambjentali 2011/92/UE (IEA), kif ukoll ir-ratifika tal-Protokoll dwar l-Offshore 

tal-Konvenzjoni ta' Barċellona mill-Kunsill, bħala l-ewwel pass lejn il-protezzjoni tal-

ambjent u tas-saħħa u s-sikurezza tal-ħaddiema; ifakkar li l-iskadenza għat-traspożizzjoni 

ta' din id-Direttiva kienet id-19 ta' Lulju 2015; jinnota li l-maġġoranza tal-Istati Membri 

għadhom ma implimentawx id-dispożizzjonijiet rilevanti tal-OSD; jistieden lill-

Kummissjoni tiżgura l-monitoraġġ mill-qrib tal-implimentazzjoni tagħha bil-ħsieb li 

tivvaluta l-adegwatezza li jiġu introdotti regoli ulterjuri dwar ir-responsabbiltà, il-

kumpens u s-sigurtà finanzjarja sabiex tittejjeb il-konformità mad-Direttiva dwar is-

Sikurezza Offshore kemm jista' jkun malajr ħalli effettivament jiġi evitat xi inċident futur; 

7. Itenni l-ħtieġa tat-twettiq u l-pubblikazzjoi ta' analiżi regolari tar-riskju u valutazzjoni tal-

impatt ambjentali ta' kull operazzjoni lil hinn mill-kosta, b'konformità ma' leġiżlazzjoni 

oħra tal-UE u oqsma ta' politika, bħall-bijodiversità, it-tibdil fil-klima, l-użu sostenibbli 

tal-ħamrija, il-protezzjoni tal-ambjent tal-baħar u l-vulnerabbiltà u r-reżiljenza fir-rigward 

ta' inċidenti u diżastri naturali, u t-taħriġ xieraq tal-persunal qabel kwalunkwe liċenzjar 

tal-operazzjonijiet; jitlob lill-Aġenzija Ewropea għas-Sigurtà Marittima tassisti lill-

Kummissjoni u lill-Istati Membri fl-abbozzar tal-pjanijiet ta' reazzjoni għal emerġenza; 

jilqa' b'sodisfazzjon il-bini, min-naħa tal-industrija, ta' erba' strutturi li jintużaw bħala 

tappijiet għall-għeluq tal-bjar, u li jistgħu jnaqqsu t-tixrid taż-żejt f'każ ta' inċident; 

8. Jitlob studju tal-impatt ambjentali mfassal apposta għall-Artiku fir-rigward tal-

operazzjonijiet kollha li jseħħu fir-reġjun tal-Artiku, fejn l-ekosistemi huma 

partikolarment fraġli u huma konnessi mal-bijosfera globali; 

9. Jenfasizza l-ħtieġa li tiġi żgurata azzjoni ta' rimedju rapida u effikaċi li tinkludi kumpens 

adegwat għall-vittmi kollha tat-tniġġis u kwalunkwe dannu ambjentali ieħor ikkawżat 

minn inċidenti lil hinn mill-kosta b'konformità mal-prinċipju ta' min iniġġes iħallas; 

10. Jenfasizza l-ħtieġa li jiġi żgurat li l-operazzjonijiet lil hinn mill-kosta jiġu soġġetti għal 

sorveljanza esperta kostanti mill-Istati Membri, fir-rigward tal-konformità mad-dritt tal-

UE, sabiex ikun żgurat li jitwettqu verifiki effikaċi bl-għan li jiġu evitati inċidenti gravi u 

sabiex jitrażżan l-impatt tagħhom fuq il-persuni u fuq l-ambjent; 

11. Jinnota li minkejja li l-OSD fiha xi dispożizzjonijiet speċifiċi dwar ir-responsabbiltà u l-

kwistjonijiet relatati mal-kumpens, din ma tistabbilixxix qafas komprensiv tal-UE għar-

responsabbiltà; jenfasizza l-ħtieġa li jkun żgurat aċċess ugwali għall-ġustizzja u għall-

kumpens tad-danni f'każ ta' kwalunkwe inċident b'konsegwenzi transkonfinali, filwaqt li 

jitqies il-fatt li skont l-Artikolu 41(3) u (5) tal-OSD, ċerti Stati Membri huma parzjalment 

eżentati; 

12. Jiddispjaċih li r-regoli dwar ir-responsabbiltà kriminali b'rabta ma' ksur tas-sikurezza lil 

hinn mill-kosta mhumiex armonizzati fl-UE; jistieden lill-Kummissjoni tressaq proposta 

biex iżżid ir-reati taħt l-OSD mal-kamp ta' applikazzjoni tad-Direttiva 2008/99/KE peress 

li dan iżid saff ieħor ta' deterrenza; 

13. Jinnota li l-Kummissjoni biħsiebha tagħmel ġbir sistematiku ta' data permezz tal-Grupp ta' 

Awtoritajiet tal-UE Responsabbli għall-Attivitajiet taż-Żejt u tal-Gass lil hinn mill-Kosta 

(EUOAG), sabiex twettaq analiżi iktar komprensiva dwar l-effettività u l-kamp ta' 

applikazzjoni tad-dispożizzjonijiet nazzjonali dwar ir-responsabbiltà; 

14. Jiddeplora l-fatt li l-kamp ta' applikazzjoni tar-responsabbiltà għad-danni u t-telf 

ekonomiku, li se jkun strument essenzjali biex tiġi żgurata s-sikurezza effettiva lil hinn 

mill-kosta fl-Unjoni, ivarja fost l-Istati Membri; jitlob lill-Kummissjoni tivvaluta l-ħtieġa 

li r-responsabbiltà fil-livell tal-Unjoni tiġi armonizzata filwaqt li jinnota n-natura 

transkonfinali ta' dawn l-operazzjonijiet; 

15. Huwa tal-fehma li għandhom jiġu stabbiliti regoli stretti dwar ir-responsabbiltà ċivili għal 

inċidenti lil hinn mill-kosta sabiex jiġi ffaċilitat l-aċċess għall-ġustizzja għall-vittmi 

(kemm persuni ġuridiċi kif ukoll fiżiċi) milquta minn inċidenti lil hinn mill-kosta, peress li 

dan jista' jagħti inċentiv lill-operaturi lil hinn mill-kosta biex jiġġestixxu b'mod xieraq ir-

riskju tal-operazzjonijiet; jemmen li l-limiti fuq ir-responsabbiltà finanzjarja għandhom 

jiġu evitati; 

16. Iqis li l-każijiet kollha ta' responsabbiltà ppruvata, kif ukoll id-dettalji tal-penali applikati, 

għandhom isiru pubbliċi sabiex il-kost reali tad-dannu ambjentali jkun trasparenti għal 

kulħadd; 

17. Jistieden lill-Istati Membri jipprovdu data dettaljata dwar l-użu ta' strumenti finanzjarji u 

kopertura adegwata għall-inċidenti lil hinn mill-kosta, inklużi dawk l-iktar għaljin; 

18. Jiddispjaċih dwar in-nuqqas ta' użu ta' strumenti ta' garanzija finanzjarja fl-UE biex jiġu 

koperti d-danni l-aktar għaljin ikkawżati mill-inċidenti lil hinn mill-kosta; jinnota li waħda 

mir-raġunijiet tista' tkun li l-ambitu tar-responsabbiltà għad-danni jista' ma jagħmilx tali 

strumenti neċessarji f'ċerti Stati Membri; 

19. Jinnota n-nuqqas ta' rekwiżiti regolatorji għal livelli speċifiċi ta' kopertura f'ħafna Stati 

Membri; filwaqt li jista' ma jkunx produttiv li jkun hemm ammonti speċifiċi madwar l-UE 

kollha, jenfasizza l-ħtieġa ta' metodoloġija tal-UE għall-kalkolu tal-ammonti li jintalbu 

mill-awtoritajiet nazzjonali li tirrispetta l-ispeċifiċitajiet tal-attivitajiet, il-kundizzjonijiet 

operattivi lokali u ż-żona tal-madwar, sabiex tiġi pprovduta kopertura adegwata għal 

inċidenti b'impatt transkonfinali; 

20. Filwaqt li jirrikonoxxu l-ħtieġa li titħalla biżżejjed flessibbiltà fir-rigward tal-istrumenti ta' 

garanzija finanzjarja, jenfasizza l-ħtieġa ta' regoli aktar armonizzati dwar il-verifika li l-

forma u l-ammont tal-garanzija finanzjarja offruta jkunu adegwati biex ikopru l-ħsara 

potenzjali u li l-entitajiet tal-garanzija finanzjarja jistgħu jissodisfaw id-domanda għall-

kopertura, biex b'hekk jitħeġġeġ l-użu ta' tali strumenti b'mod proporzjonat; jitlob lill-

Kummissjoni tressaq proposti peress li dan huwa partikolarment essenzjali fid-dawl tan-

natura transkonfinali ta' dawn it-tipi ta' inċidenti; 

21. Jinnota li jistgħu jintużaw varjetà ta' prodotti ta' garanzija finanzjarja għall-iħħeġġjar 

kontra r-riskji għall-inċidenti lil hinn mill-kosta l-aktar għaljin u infrekwenti; jistieden lill-

Istati Membri jwessgħu l-ambitu tal-mekkaniżmi tal-garanzija finanzjarja aċċettati għal-

liċenzjar u l-operazzjonijiet lil hinn mill-kosta, filwaqt li jiżguraw livell ekwivalenti ta' 

kopertura; 

22. Jistieden lill-Kummissjoni u lill-Istati Membri jikkunsidraw l-istabbiliment ta' 

mekkaniżmu leġiżlattiv ta' kumpens f'każ ta' inċidenti lil hinn mill-kosta, simili għal dak 

previst fl-Att dwar l-Attivitajiet taż-Żejt fin-Norveġja, mill-inqas għal setturi li jistgħu 

jintlaqtu serjament bħalma huma s-sajd u t-turiżmu kostali u setturi oħra tal-ekonomija 

blu; 

23. Jistieden lill-Kummissjoni biex, meta jinfetħu proċeduri ta' ksur kontra Stat Membru, 

tidher quddiem il-Kumitat għall-Ambjent, is-Saħħa Pubblika u s-Sikurezza tal-Ikel tal-

Parlament sabiex tirrapporta dwar il-każ u dwar il-miżuri li għandhom jittieħdu sabiex 

jiġu rrimedjati l-azzjonijiet tal-Istat Membru kkonċernat. 

